
Ụmịedemede 

Otu ihe doro anya bụ na akụkọ mba/agbụrụ ọbụla, dị n’ ụwa, sitere 

n’agụmagụ ha. Etu a, ka ọ dị n’ebe agbụrụ Igbo nọ. Akụkọneegwu 

bụ akụkọ e tinyere  n’ụdị egwu were zipụta. O so n’ime otu ụzọ mba 

si egosipụta akparamaagwa dị iche iche ọhaneze na-akpagasị  

n’obodo.  Ndị Igbo bụ ndị bi n’ọwụwa anyanwụ  nke  mba Naijirịa. 

Ha bụ agbụrụ na-ejikari ojii, gbaa di mkpa ma nwee nnukwu 

egbugbere ọnụ. Ebumnobi nchọcha a, bụ itule akụkọneegwu na ndụ 

ndị Igbo ma si etu ahụ kwalite agụmagụ ọnụ Igbo nke akụkọneegwu 

bụ otu n’ime ha. Iji mee ka nchọcha a nye  ihe a chọrọ, nchọcha a 

gbasoro atụtụ kiritikal Diskọsụ Analisisi. Site n’inyocha 

akụkọneegwu ufọdụ ndị Igbo, a chọputara na akụkọneegwu bara 

ọtụtụ uru na ndụ ndị Igbo. Ụfọdụ uru ndị ahụ gụnyere ndị a: Ọ bụ 

ụzọ e si agwa ndị mmadụ ihe ọjọọ ha na-eme ka ha si na ya wee 

wezuga onwe ha.  Akụkọneegwu na-eme ka mmadụ mara ihe mere 

ụnyaa, nke na-eme ugbua, na nke nwere ike ime echi. Na nchịkọta, 

nchocha a tụtara arọ ka a na-enwe ọgbakọ ndi  akụkọneegwu kwa 

mgbe kwa mgbe, iji si etu a, na-atute ọdinaala ndị Igbo. N’otu aka 

ahụkwa, nchọcha  a zipụtakwara arọ ọzọ site n’ikwu na ọ dị mkpa 

ka nwaala Igbo ọbụla gbaa mbọ ole o nwere ike n’itunye ụtụ nke ya 

n’ụdi ọbụla iji kwalite ma mee ka akụkoneegwu n’obibi ndụ ndi igbo 

bụrụ akwaa akwụrụ n’ala Igbo nakwaa mba ụwa gbaa gburu gburu.     

 

 

Mgbakwasị  Ịsiokwu   

Agụmagụ bụ enyo e ji ahụ ndụ ndị nọ n’obodo. Agụmagụ bidoro 

kemgbe ndụ ndị Igbo ji bido. E nwere ike sịkwa na agụmagụ bụ ihe 

ndị e chepụtara echepụta gbasara ndụ n’ime ụwa nke anyị na-ahụ 

anya na nke anyị anaghị ahụ anya bụ nke e ji asụsụ n’ụzọ 

ekwumekwu, ederede na mmegharị ahụ were ezipụta n’ụdị akụkọ, 

abụ, ejije ma bụrụkwa   nke e ji asụsụ nka chọọ mma n’ụzọ pụrụ 

iche. E kere ya ụzọ abụọ; ha gụnyere agụmagụ ọdịnaala na agụmagụ 

edereede.  

Ọ bịbịa ndị ọcha bịara n’ala Igbo butere nnukwu ọgbaaghara 

n’omenaala na obibi ndụ ndị Igbo.  N’oge gboo tupu ndị ọcha abịa, 

ọ bụ agụmagụ ọdịnaala ka ndị Igbo nwere.  Agụmagụ ọdịnaala ndị 

Igbo na-egosị nhụrụ ụwa ndị Igbo. Ebe agụmagụ ndị ọcha na-egosị 

maka ndụ ndị ọcha na omenaala ha. Odee agụmagụ anaghị ede 

agụmagụ naanị maka iji kpata ego kama odee nwere nnukwu ọrụ 

nke bụ ịgosịpụta ka ndị si ebi, ihe ndị ha kpọrọ asị na ihe ndị ha hụrụ 

n’anya.  A na-ahụta ya dịka onye na-akọwa maka ndụ, ka ndị si ebi 

ndụ n’ebe ndị ụwa nọ, nke a ga-eme ka ndị ọgụụ were mata ihe na-

eme n’okirikiri ha.  

Site na nkọwapụta ndị a, ọ na-egosi na agụmagụ ọdịnaala dị 

ọkpụtọrọkpụ ma bụrụ nke si n’aka fere n’aka wee ruo anyị aka, nke 

e ji ọnụ akọ iji chekwaa omenaala na obibi ndụ ndị Igbo. Agụmagụ 

ọdịnaala nwere ngalaba atọ ndị a; akụkọ, ejije na abụ. Akụkọneegwu 

Mike Ejeagha so n’ime agụmagụ ndị ahụ a na-ekwu maka ya.  Egwu 

Mike Ejeagha malitere ka a lụchara agha Biafara n’afọ 1970. Ọ dịghị 

onye/ndị Mike Ejeagha bu n’uche wee tie egwu ya. Ihe ọ na-eme bụ 

ka onye nwere uche mụrụ ihe site n’egwu ya.  Nke a mekwara ka o 

metụta aka n’ihe niile mere eme nakwa ndị ga-eme n’ọdịnihu n’ime 

egwu ya. Ọ bụ iji mee ka onye nwere akọ na uche, na-etinye aka 

n’ihe ọjọọ wepụ aka enwe n’ofe tupu ọghọọ aka mmadụ.  Ebe 

Ibealoke Chukwukaoziri malitere iti egwu ya site n’ezi mkpughe o 

nwetere n’aka onye ọmụmụ n’ụlọ ekpere. Ọ bụ otiegwu na-agbasi 

mbọ ike ma kpebie inweta ihe ọ chọrọ site n’iti egwu. Ọ malitere iti 

egwu n’afa 1985. O so na ndị a mama ji egwu ọdịnaala akwalite 

omenaala na nhụrụ ụwa ndị Igbo. Ụfọdụ egwu ya gụnyere ndị a: 

Perikoma, Obidị arọ ka Mkpume, Otenkwu, Dinta, Anya ga-elibe 

mma, Ife onye na-eme wdg. Egwu ndị a niile na-egosịcha ihe Igbo 

jiri bụrụ Igbo. Mike na Ibealoke si n’egwu ha egosị mmadụ ihe 

omimi dị na ndụ. Ihe mere ụfọdụ ji aga n’ahụ ụfọdụ na-alaghachi 

azụ. 

Mana na-agbanyeghị na egwu ọdịnaala Igbo dị iche iche 

dịka Mike na Ibealoke  na-arụ aka  n’akụkụ  ndụ ndị Igbo niile, ọtụtụ 

ọnụọgụ ndị Igbo ahụtabeghị mkpa ọ dị ijidesi omenaala ha ike, kama 

ha na-ahụ egwu ọdịnaala ka ihe na-abaghị uru na ihe e nweghị 

ọganihu ọ na-eweta na ndụ ndị Igbo. Nke a mere ọ na-abụ oge ụfọdụ 

onye Igbo chọọ ị gwa gị na okwu ị na-ekwu e nweghị isi, ọ sị na “ị 

na-akọ akụkọ Mike Ejeagha”. Nke a na-egosị otu ụfọdụ ndị si were 

akụkọneegwu. Ọnọdụ dị etu a, ma ọ bụrụ na-elebaghị anya, ga- 

etinye omenaala Igbo n’ọnụ ọnwụ ọkachasị akụkọneegwu. Nchọcha 

a na-eme ka ọhaneze ọkachasị ndị Igbo mata na akụkọneegwu bụ 

ihe a na-arụtụaka bụ usoro  ndụ  ndị  Igbo.  Iji napụta maọbụ mee ka 

omenaala ndị ọcha ghara ịnọchi omenaala Igbo, ụfọdụ ndị gụrụ 

nnukwu akwụkwọ dịka Ogbalu na Ejiofor (1984), Hahn-Waanders 

(1990) wdg a gụọla maka omenaala Igbo ma detukwaa  ya edetu. Ha 

atọọla ntọala omenaala Igbo maka ndị Igbo ma wepụtakwa  ntọala 

maka  ndị nwere mmasị n’ihe ọmụmụ Igbo. Omenaala Igbo zuru oke 

ka  nke ndị  ọcha.  N’egwu iji maatụ ndị Igbo na-eledakarị egwu 

ọdịnaala, chefuo na egwu bụ otu n’ime omenaala nke ọ bụ ọrụ ha 

ichekwa ya. Nchọcha a, zọpụrụ njem itule akụkọneegwu na ndụ  ndị 

igbo, iji kpọghachite/dọta  uche nne na nna, ndị ntorobịa, ụmụaka, 

gọọmentị, ndị ọkammụta na ngalaba ọzọ dị iche iche na Igbo niile 

gbaa gburugburu  mkpa  ọ dị ịmata n’akụkọneegwu  nwere nnukwu  

ọrụ  ọ na-arụ na ndụ  ndị Igbo,  ma soro mee ka ụwa mata maka ha,  

maka na  a na-esi n’ụlọ mara mma pụta ezi.  

Akụkọneegwu na  obibi ndụ ndị Igbo bụ ihe dịrịla 

ọkpụtọrọkpụ, mana kemgbe ndị  ọcha jiri bịa n’ala Igbo,  ụfọdụ  ndị  

Igbo leghaara  agụmagụ ọdịnaala, obibi  ndụ  na omenaala ha anya 

wee gbasowazie obibi ndụ ndị ọcha. Agwa ọjọọ ụfọdụ ndị Igbo na-

akpaso omenaala ha, ọkachasị akụkọneegwu  na-echụsi ndị Igbo 

gụrụ akwụkwọ ụra ike.  N’ebe ndị Igbo nọ, egwu ọdịnaala bụ ihe 

mgbe gboo/ochie  nke na-enweghị ụtọ egwu ọgbọ a nọ na ya ugbu 

a. Ewezuga nke a, imirikiti ọnụọgụ Igbo  enweghị  nkwenye 

n’akụkọneegwu na-akuzi maka ndụ na obibi ya. Ọ bụ nke a mere ọ 

na-abụ oge ụfọdụ onye Igbo chọọ ị gwa gị  na okwu ị na-ekwu 

enweghi isi, ọ sị na” ị na-akọ akụkọ Mike Ejeagha”. Nke a pụtara na  

o nweghi ihe bara uru onye ahụ na-ekwu. Iji wee woghachi/kwụsị 

ụdị agwa ndị Igbo na-akpaso ọmarịcha omenaala Eke kere ụwa 

nyere ha, egwu ọdịnaala Igbo, kwesịrị ka e lebaa ya anya.          

   

Ndị Igbo 
Ndị  Igbo bụ ndị  bi n’ọwụwa  anyanwụ nke Naịjirịa. Ha bụ ndị na-

ejikarị ọjị, gbaa dimkpa  ma  nweekwa  nnukwu egbugbereọnụ. Ha 

bụ ndị e ji ịgba mbọ were mara. Dịka Anozie (2005:19) kwuru  na  

“ndị Igbo bụ ndị e ji ịrụsi ọrụ ike were mara, tinyere na ha bụ ndị  

na-agbalị ibute agba enyi n’ihe ọụla ha na-eme”. Ọ kọwara  na  ebe 

ndị Igbo bụ ndị na-arụsi ọrụ ike, ha nwere ike ịrụ  ụdị ọrụ ọbụla iji 

nyere  obibi  ndụ  aka  na-atụghị  ụjọ maka  ada. Ọ bụ ya mere  na o 

nweghị akụkụ  ụwa niile  ị  gara  ị gaghị enweta onye Igbo. N’ihi 

oke ịgba mbọ ndị Igbo, ọtụtụ  oge,  ụfọdụ  na-anọ  ebe ha gara 

achụnta ego rụọ ụlọ, birikwa ma werekwa ya dịka be ha,  ụdị omume 

a a dịghị mma. Ndị Igbo bụ  ndị a maara dịka ndị a naghị echefu 

ezinaụlọ ha. Ọ bụ nke a mere na onye Igbo na-ezilata ego a ga-eji 

rụọrọ ya ụlọ n’ihi na anaghị akpa akụ enwe be. 

Echiegu (1984:7-8) kọwara ndị Igbo dịka, “Agbụrụ nọọrọ onwe ha 

nwere omenaala na ụzọ  obibi ndụ nke ha”.  Ihe nke a pụtara bụ na 

a sị na obibi ndụ metụtara omenaala, ị mara na ometụtara ọtụtụ ihe  

tinyere ka ha siri malite, ụdị ndụ ha na-ebi, ihe ha na-eme, ụdị ekike 

maọbụ uwe ha na-eyi, ụdị egwu ha, ụdị nri ha na-eri, mmekọrịta dị 

n’etiti mmadụ na ibe ya, otu ha si eche echiche nakwa otu ha siri 

kwụrụ mgbe obibi ndụ ha na ndị mba ọzọ zuru. 

 

Ebe  ndị Igbo bi 
Ndị Igbo bi site ebe mmiri na-ezo hinne wee ruo ebe ọ na-ezo obere.  

Nke a mere ka ọtụtụ bụrụ ndị a ga-asị bi  n’etiti oke osisi, ụfọdụ 

bụkwara ndị bi  n’Ọzara. Bido na nnukwu anyịm atlantik wee  

gbagobe,  nnukwu mmiri  na-ezo, oke anwụ na-ekekwa,  nke a mere 

okotoko ọhịa dị n’ala ebe  ahụ.  O mekwara ka  ndị Igbo bi  n’ebe  a 

sachapụta ebe ha wuru ụlọ biri n’obodo n’obodo. A gamie n’ugwu 

n’ugwu,  abanye  n’ebe mmiri  na-adịghị ezo karịa nke mere ka ala  

bụrụ  ọzara ọzara.  Ndị Igbo bi  n’ebe  a dịka  Rivers  gabazie  ruo 

Enugu,  Nsukka, Abakaliki na Afikpo bụ ndị  a  ga-asị  bi  n’ọzara.   

Nke a apụtaghị  na-e nweghị ọhịa n’ebe ndị a.  E nwere ọhịa 

kwụkọlatara  ọnụ  ebe ụfọdụ  ma  ihe  ka  n’ụba  bụ  aja  ma ahịhịa 

ndị ọzọ nke e ji akpọ ala dị otu a ala ọzara. 

Agụgụ (2006:5)  n’ụzọ nke  ya  kọwara ma chịkọta obodo 

ndị a: Abia, Anambra,  Ebonyi,  Enugu, Imo na ha bụ ebe  ndị Igbo 

bi. Ha  metụtakwara  ụfọdụ obodo na Steeti ndị a: Delta, Akwa Ibom 

na Rivers. Dịka anyị  maara  na ndị Igbo bụ  ndị  bigasị    n’obodo 

dịiche iche dị na Naịjirịa nakwa mba ofesi mana ebe a ga-ewere dịka 

ala Igbo bụ ebe ndị a arụgasịrị aka,  ebe  ahụ ka a maara dịka ala 

Igbo kpọmkwem. 

 Onwuejeogwu (2002:vii)  kọwara  sị: 

Ala Igbo dịka nke sitere n’Agbo na Kwale dị  na Steeti Delta 

gbadaa Ahụda, Diobu, Ikwere na Ụmụabana  ndị  dị  na 

mpaghara Port-Harcourt Ala Igbo gafetakwara Aruchukwu 

nke dị  n’Abia Steeti ruo Afikpo na Isiagu nke Ebonyi Steeti. 

Ebe a ka o sikwara gbagoo Nsukka, Nzam ndị dị n’ugwu ala 

Igbo garuo. Izii, Ikwo na Ezaa ndị bi n’Abakaliki. Ndị 

mebere etiti ala Igbo bụ Ọka, Onicha, Enugwu, Agbaja, 

Ezeagu, Udi, Nkanu, Ogwu na Okigwe. 

A bịa  na Steeti  ndị dị  n’ala Igbo, e nwere ebe mmiri na-ezokabe 

nakwa ebe mmiri anaghị ezokabe. Ndị na-enwe oke mmiri ozuzo 

dịka Imo, Delta, Rivers na-akọpụtakarị  ihe  oriri ndị a: ji, akpụ, ede, 

ọka  wdg.  N’aka  nke  ọzọ,  ndị bi ebe mmiri  anaghị ezokarị  dịka 

Enugwu,  Ebonyi na-akọpụta ahụekere, osikapa, jinwannu wdg. Ndị  

bi  n’ebe  mmiri  anaghị ezokabe  nwekawara ọzara,  nke  a mere ka 

ha na-abụkarị dinta. 

 

Akụkọneegwu Na Ndụ Ndị Igbo 

Akụkọneegwu  bụ otu ụzọ  ndị Igbo si enye onwe ha obi aṅụrị.  Ọ 

bụkwa ụzọ ha si egosipụta akparamaagwa  dị  iche iche ndị mmadụ 

na-akpagasị. O nwere ike ịbụ ihe mere mgbe gboo, maọbụ nke mere 

ugbu  a  maọbụkwanu nke a   tụrụ anya ga-eme n’ọdịnihu.  Ọ bụkwa  

ụzọ esi  agwa  ndị  mmadụ ihe ọjọọ ha mere,  ka ha si n’ihe ọjọọ ha 

na-eme pụta, maọbụ ihe ọjọọ mere mmadụ ka ndị ọzọ si na ya  mụta 

ihe.  N’ụdị akụkọ  a,  a na-enwe onye na-agụpụta na ndị na-ekwe ya 

ekwe. Ụfọdụ ndị eji akụkọneegwu  a mara  n’ala  Igbo niile   gụnyere 

ndị a:  Moroko  Nwammadụka , Mike Ejeagha, Ibealoke  

Chukwukaoziri,  Ozoemena  Nwa Nsugbe, Obiligbo, Okonkwo 

Asaa Naabọ 77 wdg. 

N’ụzọ dị  nkenke  akụkọneegwu na-arụ aka  na nkwenye ndị Igbo. 

N’agwa ndị Igbo, Isiechei (1977:24) chọpụtara na ndị Igbo bụ ndị 

kwneyesiri ike ike na Chukwu. Isiechei kwutere nke  a  n’ihina  ọtụtụ  

akụkọneegwu ndị Igbo na-egosi nkwenye ndị ahụ. Ndị Igbo 

kwenyere na Chi kasị chi niile.  

Ọgụụ akụkọneegwu Ifeanyi Okafor  n’egwu ya sịrị  

“Chineke bụ ọkasị ọkasị”. Ọ gakwara n’ihu  n’egwu ya tinyekwa  na 

“Ife ọbụna ị na-eme n’enu ụwa, ọ bụ Chukwu na-edu gị”.  Nkọwa  a  

dị  n‘elu na-egosi etu ndị Igbo si elegara Chukwu  anya na ndụ na 

n’ihe ọbụla ha na-eme. Ha kwenyesịrị ike n’ihe ọbụla mmadụ  na-

eme n’ụwa a, bụ Chukwu na-edu ya. Chineke ghọtara ụwa  karịa ihe 

niile dị  ndụ.  Nkwenye a ka Obiligbo kọwara  otu n’ime egwu ya  

oge ọ sịrị “ o nwere onye maalụ ụwa ọfọma-o, Nọọ sọ Chukwu 

maalịa, unu makwaalị nọọ kwanụ Chukwu ka anyị na-agbalị odibo.”  

N’ebe a, Obiligbo gosiri ndị Igbo dịka ndị kwenyere na ha bụ ndị 

ozi/odibo Chineke.  Kwenyesie ike  na ọ bụ nna ukwu ahụ bụ 

Chukwu  mazuru ihe niile. Ndị Igbo na-egosi  nkwenye  a  site  n’aha 

ha na-aza dịka Onyemaechi, Chikodili, Chukwma, Chikwado,  aha  

ndị  a niile  na-egosi  n’ihe  ọbụla  dị  n’aka Chukwu.  

Baseden (1982:117)  n’otu  aka  ahụ chọputakwara na ndị 

Igbo kwenyesiri ike  na Chi  Chikacha chi niile ma na-

akpachapụkwa anya na chi ndị ha ahụghị anya.  Nke a mere Ejiofor 

( 1984:202)  jiri  kwuo na ndị Igbo na-ahanye  ọnọdụ gbara gharịị  

n’aka Chineke maọbụ n’aka nna nna anyị ochie nwụrụ anwụ. Ha na-

achụrụ  chi/mụọ  ndị  a aja maka na aja nwere nnukwu ọrụ ọ na-arụ 

na ndụ mmadụ na obodo. Mike Ejegha  n’egwu ọ kpọrọ Omekaagu  

rụtụrụ aka n’ọkpụrụkpụ  ihe atọ , nke gụnyere ndị a: Igbo 

ekwenyeghị/anabataghị I were ihe ruru Okeke nye Okafor n’ụdị 

ịhụnanya maọbụ ihe ọzọ. Oke ọbụla, maọbụ n’ezinaụlọ maọbụ 

n’obodo nwere onye o rubere. N’agbanyeghị ọnọdụ onye ahụ, ma  a 

kpọrọ ya asị, ma  a hụrụ ya n’anya. Ma ọ bụ nwata ma ọ  bụ okenye. 

Nke a na-akwalite udo, ịhụnanya na mmepe obodo. O si etu a zipụta 

ya n’egwu ọ kpọrọ Omekagụ. 

  Ọkwazị ife jọgbulu onwe ya                                                 

  Na mmadụ ga-afụ oke lulu onye ọzọ                                       

  O welu ya jee nye onye                                               

           Ọ sịlị na ya fụlụ n’anya                                                  

        Nna Omekaagu nekata nekata nekata                         

         Fu na  ya ekwebego ukwe una   

  O kpọkuo ndị ichie ya na ya so achị obodo  

          Sị fa na ya ga-echikwa ofu nwa ya ecichi  

             Ka ọ ga-abụ ụbọsị a chọrọ  nwoke ma  afụrọ, ọ bụrụ  

  ya nọchiri anya   

  Ndị ọ kpọkọbara we  jụzie ya kedu onye  

             Ị na-achọ ichi ya bụ echichi              

             Na I nwelu ụmụaka nwoke abụo   

  Ọ sị fa na ọ bụ  nwa ya nke ọdụdụ a na-akpọ  

  Omekaagụ        

  Ụfọdụ  ndị obodo wee iwe, ụfọdụ wee naba                   

  Ọ na-ayọ fa, kpọghachiee fa azụ   

  Fa wee sị na fa afunurọ ebe ji na-esi n’ike epu ome 

  Ka o si bụrụ nwatakịlị ka a ga-echi echichi?    

        Ma nke okenye anọdụ …              

                             

Na nkebita egwu ndị a dị n’elu, minstrel Ejegha na-akpọ oku ọfọ na 

ogu (ịkwụba aka ọtọ) na ndụ mmadụ n’ihe ọbụla ọ na-eme. Onyeisi 

igosi nọ bụ ya bụ isi mgbe niile maọbụ anataghị aro ndị  ya na ya dị 

arụ ọrụ ezighi ezi. Egwu a, gosikwara agbụrụ Igbo dịka ndị 

anabataghị ọchịchị aka ike. Igbo bụ agbụrụ kwenyesịrị ike na otu 

osisi anaghị eme ọhịa. Ọzọ bụrụ na ọchịchị onye kwuo ya dị ha 

n’ọbara. Ọ bụ n’ihi nke a mere ndị ichie ndị ji gbaa iwe hapụ eze 

(nna Omekaagụ) oge  ha tụtara eze  ezigbo aro ihe a ga-eme dịka o 

siri dị n’omenaala, eze gbaa isi akwara na ọ bụ nke ya kwuru ga-

emeriri. Nkebita  ahịrị egwu a na-esote  bụ etu  minstrel Ejeagha si 

zipụta ya: 

  Fa wee kpọọ nna Omekaagụ  wee sị ya na   

  Fa agaghị anọkwa emee ife dị otu a   

  Ya onwe ya, wekwazie iwe sị kama   

  Ọ ga-abụ na ya amachi Omekaagụ   

  Ife dị abụọ ofu emee     

  O wee mekata mekata wee bụrụ ụbọchị eke  

  Nna Omekaagụ wee kpọọ Omakaagụ   

  Wee kechasịa ya  ekike a na-eke nwa eze  

  Wee kechasịa ya bụ ekike wee duru ya dukwasa  

  n’elu ịnyịnya   

 

O nweghị onye ụwa ya maọbụ ọnọdụ ya kacha njọ n’ụwa. A maka 

ọnọdụ mmadụ nọ na ya, o nweriri onye ọ ka mma. Igbo nwere 

nkwenye a n’ihina ụwa a naghị ezu oke. Ihe na-akpa ọgaranya, 

abụghị na-akpa ogbenye. Ọnọdụ  mmadụ  nọ sị  na ọ dịghị ya mma, 

nwere ndị na-ekpere ekpere  ka ha rute ebe ahụ. Ọ bụ ụdị nkwenye 

a, ka Minstrel Ejeagha zipụtara n’egwu ọ kpọrọ Odogwu Na-Arị 

Enu, ebe  ọ kọrọ akụkọ  maka otu nwoke chọrọ ịga gbuo onwe ya 

n’ụdị na ụwa nke ya pụrụ iche, ruzie ebe ahụ, hụ ihe riri ya ọnụ, o 

were ọsọ  gbaghachi.  Etu a ka Minstrel Ejeagh si zipụta ya  n’egwu  

ya: 

  O ruzie n’elu osisi ahụ    

  Wee were ụdọ  a o ji n’aka kenye n’osisi  

  Ọ chọrọ iji mee alụ ọ  chọrọ ime    

  Mgbụgbọ osisi wee  si ebe afụ rekalụ daa  

  Danye n’uju dị  n’ebe afụ, wee dakanye n’ite 

  Ya onwe ya na-eje , amarọ na    

  O nwere mekata mekata ka mmadd nọrọ ebe afụ  

  Ofu onu wee nọrọ na nya bụ uju we raa   

  Odogwu na-alịenu ndele, odogwu na-alienu ndele 

  Nekwa m adagbukwana m ndele ebe nọ n’ite na-echi m   

  Wee jụọ  nwngụlọ ọ gịnị ka  ọ nọ ebe afụ eme?  

  Nwagụlọ jụọ ya ọ gịnị ka  ọ chọtakwanụrụ ebe afụ?  

  O wee sị nwagụlọ na nsogbu dịrị ya n’ụwa riee nne 

  Nwangwụlọ nekata anya nekata ya anya  

  Sị ya na ọ na-ezuzu ezu, jụọ ya    

  Ọ bụ ngị kere onwe gị?        

  

Ilogu (1985:31) chọpụtara na Igbo kwenyekwara  n’obere  chi dịka  

arụsị na ụmụ chi ndị ọzọ ahụghị anya. Nhụrụ  ụwa  Igbo ndị  a,  ka 

seven –seven (Okonkwo asaanabọ)  kọwara ebe ọ gụrụ maka Long 

John na nwoke na-ere anyịnya igwe.  Long John ejeghi akwụkwọ, 

gaa zụta igwe,  ọ maghị na  a na-enye resit.  Ka ọ nọ n'ụzọ n’ala be 

ya, onye rebere ya anyịnya igwe bịa jide ya  na o zuru  ohi anyịanya 

igwe.  Ka ndị uweojii na ndị mmadụ gbapụtara ị ma ihe na-eme. 

Long John na onye rebere ya igwe, kọrọ  ihe na-ese. Oge ha abụọ 

kọchara ihe na-ese, onye uweojii gwara Long John ka o wepụta resit 

o ji zụọ igwe, o nweghịke, a sị ya dute onye akaebe.  

Long John sị:  “okpukporo ana anyị nọ n’enu ya gbaa 

witinesi-o, Raund abaụtụ anyị na-ene anya, Biko gbaa witinesị-o, 

Ukwu mangoro anyị kwụ n’ihu ya, Biko gbaa witines-o”. N’ihina 

Long John enwegh resit maọbụ onye akaebe, onye uweojii were  

igwe  ahụ nyeghachi onye na-ere igwe, tụọ Long John mkpọrọ. Oge 

onye na-ere igwe kpụ igwe ahụ na-alaghachi n’ọṅụ, chi dị iche iche 

Long John kpọkuru, gbatara  ya  ọgụ (witines)  etu o siri kpọkuo ha. 

Onye na-ere  igwe ka ihe mberede okporoụzọ gburu n‘ebe ahụ onye 

uweojii nọ nyechighaa ya igwe. Mana o nweghị ihe mere igwe. Ka 

onye uweoji hụrụ ihe merenu, ọ kpọpụtara  Long John n’ụlọ mpọrọ 

buru igwe ya bunye ya n’ihina ihe Long John kpọrọ ka ọ gbara ya 

akaebe, agbaala ya. Morroco  Mmadụka  n’otu  aka  ahụ,  kọrọ akụkọ 

maka ụmụnne abụo, Ikpeamaonwu  na Okechukwu. Nke nwata  bụ 

Ikpeamaonwu kpatara ego na-enyere  nwanne ya nke nnukwu aka 

ka o nwee ego, mana  ọ  maghị  na ọ  na-enwere ya anyaukwu maka 

na ọ ka ya jide ego. Okechukwu gara dibịa gwọta  ọgwụ  ka o gbuo 

nwanne  ya  nke  obere  kpakọrọ akụnaụba ya. Oge  o ji ọgwụ alata, 

ụgbọala o ji  ala nwere ihe mberede. Ọ  bụrụ naanị Okechukwu 

nwụrụ na ya. Ikpeamaonwu nwanne ya, na-ebe akwa, na-amaghị  na  

ọ  bụ ya ka chi gbaara ọgụ. Akụkọ ndị  a  dabara  na  nkwenye 

Achebe (1976:) na Ogblu (n.d :56) na-ebe ha rụtụrụ aka na  ụgwọ 

ọrụ onye na-abịa dịka o siri rụọ. 

Otu ndị Igbo si were nwa n’ala Igbo, ka a na-ahụta site  n’aha  

Igbo ha  na-aba  nwa ha dịka Gịnịkanwa, Ọnọchie, Nwakaego, 

Nwabugwu  dgz.  N’ikwu eziokwu,  ịmụta nwa  bụ isi sekpụ  ntị ndị 

Igbo ji  alụ nwaanyị.  Ogbalu (nd:9) sịrị na inwe ọtụtụ  nwaanyị na 

ụmụaka, abụrụla nnukwu akụnaụba  e  ji aka.  N’ebe onye Igbo nọ,  

nwaanyị na-amụtaghị nwa, abụghị nwaanyị.  Ọ bụrụ na nwaanyị 

mụọ nwa, ọ na-abụ nnuku ihe ọṅụ. Ubesie (1978:66) sịrị, “Amụọ 

nwatakịrị, o bewe akwa, ụmụnwaanyị nọ ebe a  ụrụ nwa, amalite 

tiwe mkpu ọṅụ, ka ndị mmadụ wee mata na agbatala ndụ.”  Ọṅụ  na 

erimeri na-esochi ọbịbịa nwa ọhụrụ n’ezinaụlọ. Ndị enyi na 

agbataobi na-agbata iso nwee ọṅụ. Bido n’oge a, nwaanyị mụrụ nwa 

na-ezu ike nke akpọ ọmụgwọ na-ewe izu Igbo asaa, iji nọkwata 

maka ihe ọ gabigara. A gaghị e ji ego tụnyere mkpa nwa na  alụmalụ 

dị n’ala Igbo. Ihe ndị a niile e lebara anya, ka ndị akụkọneegwu na-

egosi ma na-echekwa ka ọgbọ na-abịa abịa soro hụ, mata mkpa ọ dị 

na otu ndị Igbo siri were ya n’obibi ndụ ha. 

Nchịkọta 
Ndị ọgụụ akụkọneegwu bụ ndị nchekwa agụmagụ ọnụ agbụrụ ha. 

Etu a ka ọ dị n’ebe ndị Igbo nọ. Nke a kwadoro echiche Mbanugo 

(2000) ebe ọ sịrị na egwu ndị na-egosi ihe ndị kwenyere n’obodo. 

Nke a na-egosi na nkụ dị na mba, na-eghere mba nri. Nchọcha a, 

emeela ka anyị mata na akụkọneegwu na-arụ  ọtụtụ ọrụ na ndụ ndị 

Igbo dịka : Ụzọ  e si agwa ndị mmadụ ihe ọjọọ ha na-eme, ka ha si 

na ya wezuga onwe ha. Akụkọneegwu na-ezipụta ihe mere mmadụ 

ka ndị ọzọ si na ya mụrụ  akọ.  Akụkọneegwu na-eme ka onye chere 

na ụwa nke ya agwụla, chegharịa echiche azụ mata na olileanya ka 

dị. 

Ndị Igbo na-asị onye a tụrụ  ilu kọwaara, ya mara na ego e ji 

lụọ nne ya dara mmirir. Ya bụ dịka anyị chọpụtarala na 

akụkọneegwu na-arụ  nnukwu ọrụ site n’igosi ndụ ndị Igbo n’ụdị 

ọbụla, o kwesiri ma dịkwa ezigbo mkpa anyị bụ ndị Igbo ịchọwa 

ewu  ojii  n’ehihie ka chi ghara ijikwu anyị. Nleghaghara na nleda 

anya Igbo leghara asụsụ ha, ebuterela ha ndọla aka elekere azụ. Nke 

a mere ụfọdọ Thomas   (ndị ọrụka) ji ewe akụkọneegwu ka ihe na-

enwghị uru maọbụ aka ọ na-enye n’agamnihu na obibi ndụ ndị Igbo 

nke kpatara ụfọdụ ji ewere akụkọ Mike Ejeagha,  ka akụkọ onye 

eriri eri maọbụ onye amaghị  ihe ọ na-ekwu. Chinagorom 2005 Ebe 

echi dị ime, taa bụ gboo, ka  anyị werenu obi ahụ anyị ji chekwaa 

onwe n’oge agha gaa n’ihu. Agbụrụ Igbo bụ agbụrụ Chineke chọrọ   

mma  site n’onyinye na ekereọma dị ịche iche pụtara ihe nke egwu 

bụ otu n’ime ha, makana ọ bụ nke ndị nwe ka ji ha ji aba. 

Na mmechi, site n’ihe nwachọcha chọpụtara, ọ tụrụ aro ka 

ndị Igbo na-ege akụkọneegwu nke ọma iji ghọta ihe ọ na-akọwa, 

ghara ihụ ya ka akụkọ  ajambene. Gọọmentị ga-agba mbọ mee ka 

mịnịstịrị na-ahụ maka mmụta nye asụsụ Igbo nke akụkọneewu dị 

ime ya, ọnọdụ kwesiri ya n’ihe ọmụmụ ha, ọkachasị na prịmarị na 

kọleji. Nke a ga-enye ohere ka ndị mmadụ mata n’oge maka ọrụ|uru 

akụkọneegwu bara.  

Daalnụ !    

